Любовь ТИХОНОВА

Мар дуно кылбурчилы

Та нуналъёсы Национальной библиотекаысь «Удмурт шаер» клубын 65 ар тырмонзэ но творчество удысын 40 ар тыршемзэ пусйиз кылбурчи, «Удмуртия» издательствоысь валтӥсь редактор, Удмурт Республикаысь но Россиысь культура удысысь дано ужась, Удмурт Республикалэн Кун премиезлэн лауреатэз Вениамин Ившин. Юбилярлы сӥзьыса, усьтӥськиз «Писатель и издатель: отклики не посторонних» бадӟым адӟытон. Со ужалоз та толэзь ӵоже.

Кез ёросысь Ванялуд гуртын вордскем пияш нырысетӥ кылбурзэ «Советской Удмуртия» газетын печатлаз. Удмурт кылэз гажамез Веняез вуттэ Удмурт пединститутлэн филология факультетаз.

Отысен со мыло-кыдо пыриське литературно-творческой кружоке. Студентъёслы литератураез гажан мылкыд пыӵатэ кылбурчи Даниил Яшин.

Тодон-валан басьтэмез бере кылбурчи «Советской Удмуртия» газетын литература отделэн кивалтэ. Отӥяз «Дась лу!» газетлэн валтӥсь редакторез луэ. «Кизили» журналын солы кема ужаны ӧз кылды – пуктӥзы «Кенеш» журналэн кивалтӥсе. 1994-тӥ ары​сен туннэ нуналозь Вениамин Ившин «Удмуртия» издательствоын валтӥсь редактор луыса тырше.

Ившинлэн нырысетӥ кылбур бичетэз – «Мар дуно» – 1976-тӥ арын потӥз. Собере вордскизы «Инбаммы одӥг», «Выжъёс», «Котыртӥ-котыртӥ», нылпиослы – «Шур сьӧрысь бӧдёно», «Шуланэ мынам дас вить», «Ворпо гуждор» бичетъёсыз. Вениамин Ившинлэсь кылбуръёссэ ӟуч кылэ берыктыса, Владимир

Емельянов «Узел голосов» бичет поттӥз.

Ившин удмурт кылэ берыктӥз трос ӟуч произведениосты. Александр Пушкинлэн вордскемез дырысен 200 ар тырмонлы Вениамин Ив​шин удмурт кылэ берыктӥз классиклэсь «Сказка о попе и работнике его Балде» произведенизэ. Соя солы ӟеч дунъет сётӥз Сергей Михалков. 2001-тӥ арын «Удмуртская Республика» энциклопедиез дасямез понна со пусъемын Удмурт Республикалэн Кун премиеныз.

Кылбурчилы азинсконъёс сӥзьыса, вераськизы нациосын ужан политикая министр Владимир Завалин, культурая, печатья но иворъёсъя министрлэн воштӥсез Сергей Васильев. Ужъёсызлы ӟеч дунъет сётӥзы тодосчиос Виктор Шибанов, Татьяна Зайцева но Иван Тараканов.
